
111

O cacico savendo, che passâ

Doveiva ô grand'esercito selvaggio

Sciortio da-ô streito, primma d'arrivâ

A Isabella, davanti a-ô so villaggio;

Nell'interno do paise ô fè retiâ

Fin a tanto che dûava ô so passaggio

(Coscì ghe conseggiava ô nostro Eroe)

Onìmi, donne, ragassi, arme e canoe.

E tiâ ô façeiva ben in sciù dä riva

D'Alonzo a nave a-ô mæximo momento

In mezo d'uña maccia chi a croviva;

Dæti i ordini poi pe l'armamento

Co-i primmi de due armæ a osservâ ô corriva

Da flotta avversa e forze e ô movimento

In sce ûn'altûa vixin a Montecristo,

Dove se poiva vedde e n'êse visto.

Spettacolo terribile e imponente

Ne-ô so genere ô l'ëa vedde sfilâ

Quella flotta selvaggia d'Occidente,

Che in lungo e in largo a lastregava ô mâ,

Ne-a so semplicitæ stupendamente

Në tribù e në canoe tanto ordinâ

Quanto pêu êse ordinâ, benchè in manea

Assæ ciù complicâ, ûn'armâ europea.

Là no gh'ëan nè vascelli, nè fregatte,

Nè vapori da guæra, nè lancioîn

Da illûdde co-a so mole e co-i esatte

Manêuvre de so veie e di cannoîn,

Nè co-a scena grandiosa de compatte

Selve d'erboi, de sartie e de pennoîn;

Pù là in barche picciñe ëan sorprendenti

Nûmero, ordine, moti e combattenti.

